ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ:

Законот за ловството е усвоен од страна на Собранието на Република Македонија и објавен во “Службен весник на Република Македонија“ бр.26/09 додека се извршени измени и дополнувања објавени во “Службен весник на Република Македонија“ бр. 136/11, 1/12 и 69/13.

Предлог-Законот за измената и дополнувањето на Законот за ловството има за цел да го доуреди начинот на доделување на концесија на дивечот во ловиштата во Република Македонија. Преку ова измена и дополнување ќе се овоможи воведување на електронска аукција како финална фаза на спроведување на јавен повик, а со тоа и позитивно јавно наддавање на максималниот понуден износ е понуден на јавното отварање при спроведување на јавниот повик (највисисок понуден износ на концесискиот надоместок од страна на подобните понудувачи). Со тоа, ќе се обезбедат дополнителни приходи за Буџетот на Република Македониja по основ надоместок за концесија на добро од општ интерес-дивечот. 

Дополнително, ова измена и дополнување предвидува и мала технички корекции, поради усогласување на терминологија употребена во овој закон т.е. во други членови од постоечкиот закон како и со терминологијата од Законот за концесии и јавно приватно партнерство.
Исто така, се предлагаат одредби кои ќе ја доуредат постапката за полагање на ловечки испит.  

II. 
ЦЕЛИ, НАЧЕЛА И ОСНОВНИ РЕШЕНИЈА:

Ќе се овоможи воведување на електронска аукција како финална постапка/фаза на спроведување на јавен повик, а со тоа и позитивно јавно наддавање на концесискиот надоместок со што ќе се обезбедат дополнителни приходи за Буџетот на Република Македонија.
Исто така, се предлагаат одредби кои ќе ја доуредат постапката за полагање на ловечки испит, со кој ќе се воведе нов начин на полагање, кој ќе претставува придобивка како за надлежниот орган кој ја спроведува постака, така и за заинтересираните граѓани кои треба да полагаат ловечки испит. Согласно член 57 од Законот за ловството (кој во моментот е во сила), дивеч може да се лови со претходна дозвола издадена од концесионерот на дивечот во ловиштето. Дозвола за ловење на дивеч може да се издаде на лице кое има положено ловечки испит.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИ ФИНАНСИСКИ СРЕДСТВА:


Предлогот на закон за изменување и дополнување на Законот за шумите нема да предизвикува фискални импликации. И досегашниот закон, со член 58 став (3) предвидува да трошоците за спроведувањето на испитот да биде на товар на кандидатот.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДЕЛНИ СУБЈЕКТИ: 

Предлогот на закон за изменување и дополнување на Законот за ловството не предизвикува фискални импликации.

Спроведувањето на законот нема да повлекува дополнителни материјални обврски за засегнатите субјекти. 

Напротив, Министерството за земјоделство, шумарство и водостопанство како предлагач на овој закон, воспоставува, управува и оперира со електронскиот систем за електронска аукција за давање на дивечот во ловиштето на користење по пат на концесија.
За креирање на истиот ќе се користат ресурси и човечки ресурси од самото министерство, додека учесниците на електронската аукција нема да имаат дополнителни трошоци, туку само ќе треба да ги следата упатсвата дадени преку јавниот повик и тендерската документација. 

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЛОВСТВОТО

Член 1

Во Законот за ловството (“Службен весник на Република Македонија” бр.26/09, 136/11, 1/12 и 69/13), во членот 34, во ставот (1) зборовите “Дивечот во ловиштата на користење со одобрение (концесија)“ се заменуваат со зборовите “Дивечот во ловиштата на користење по пат на концесија“.

Во ставот (2), зборовите “јавен конкурс“ се заменуваат со зборовите “јавен повик“.

Член 2

Членот 36 се менува и гласи:
“(1) Постапката за доделување на дивечот во ловиштата на користење по пат на концесија се врши по пат на јавен повик и ја спроведува Комисија за спроведување на постапка за доделување на дивечот во ловиштата на користење по пат на концесија (во понатамошниот текст: Комисија), согласно одредбите од овој закон и Законот за концесии и јавно приватно партнерство.

(2) Јавниот повик од став (1) на овој член се објавува во Службен весник на Република Македонија, во два дневни весника кои се издаваат на македонски јазик, во еден дневен весник кој се издава на јазикот што го зборуваат најмалку 20% од граѓаните кои зборуваат службен јазик различен од македонскиот јазик како и на веб страницата на Министерството за земјоделство, шумарство и водостопанство.“
Член 3

Членот 36-а се менува и гласи:

“(1) Минималниот концесиски надоместок кој е основа за доставување на понуди по јавниот повик изнесува десетгодишен износ на концесија утврден согласно Посебната ловностопанска основа за секое ловиште посебно.

(2) Во постапката за доделување на дивечот во ловиштата на користење по пат на концесија, Комисијата врши целосна евалуација на способноста на понудувачите и на првичните доставени понуди согласно со условите и критериумите од тендерската документација.

(3) Врз основа на извршената евалуација, Комисијата ги поканува сите понудувачи кои поднеле прифатливи понуди да достават нови (повисоки) цени односно повисок концесиски надоместок преку спроведување на електронска аукција како завршна фаза пред доделување на дивечот во ловиштата на користење по пат на концесија.

(4) Почетната цена и основа за наддавање во електронската аукција е највисокиот понуден концесиски надоместокот од страна на понудувачите кои поднеле прифатливи понуди во спроведената постапка за давање на дивечот во ловиштата на користење по пат на концесија.

(5) Електронска аукција е повторлив процес на позитивно наддавање кој се реализира по првична целосна евалуација на понудите, во кој подобните понудувачи имаат можност, исклучиво со користење на електронски средства, да ги ревидираат дадените цени, така што рангирањето се врши автоматски со помош на електронски средства. “

Член 4

По членот 36-а се додава два нови членови 36-б и 36-в кои гласат:

“(1) На подносителите на понудите кои се комплетни во јавното отварање од јавниот повик, Комисијата им доставува покана за учество на електронската аукција со корисничко име и шифра,  датум и време кога ќе се спроведе аукцијата и упатство за користење на електронскиот систем за електронска аукција за доделување на дивечот во ловиштата на користење по пат на концесија, а на подносителите на понудите кои не доставиле комплетна документација им доставува известување дека нема да учествуваат на електронската аукција.
(2) Подносителите на понуди кои доставиле комплетни понуди согласно со јавниот повик и тендерската документација, на денот на спроведување на јавната аукција се регистрираат на интернет страницата наведена во покана за учество на јавната аукција, по што имаат право на учество на јавното наддавање.

(3) Електронската аукција ќе се одржи доколку по објавата се пријавил и само еден учесник кој ги исполнува условите дадени во јавниот повик и тендерската документација и ја наддаде почетната цена.

(4) Електронската аукција започнува со објавување на почетната цена и се спроведува по пат на наддавање од страна на учесниците. За успешно спроведена постапка на јавно наддавање потребно е да има најмалку едно постапно наддавање над почетната цена, а не може да трае пократко од 15 минути. 
(5) Висината на минималниот чекор на зголемување на вредноста по ловиште изнесува 5% од почетната цена.

(6) Електронската аукција се смета за завршено во моментот на истекот на времето определено во објавата, при што доколку во истекот на последните две минути од определеното време за траење на јавното наддавање од страна на учесниците е дадена понуда, крајниот рок за завршување на јавното наддавање се продолжува за уште две минути, а ќе заврши кога за период од следните две минути нема нова дадена понуда.

(7) Електронската аукција продолжува неограничено се додека во временски интервал од две минути има нова понуда.
Член 36-в
(1) За најповолен понудувач се смета учесникот на јавното наддавање кој понудил последна цена и која претставува највисока цена за доделување на дивечот во ловиштето на користење по пат на концесија.

(2) Комисијата по завршувањето на јавната аукција изготвува записник за спроведеното јавно наддавање, кој е составен дел од писмениот извештајот за евалуација со предлог за избор на најповолна понуда. Извештајот се доставува до Концедентот. 
(3) Постигнатиот износ од електронската аукција, правното лице ќе го исплаќа на концедентот на десет еднакви годишни рати.

(4) Во ловиштата за крупен дивеч, концесионерот за вториот стопански период се обврзува да ја плаќа висината на концесијата утврдена во посебната ловностопанска основа за вториот стопански период, прилагодена со процентот на зголемување на почетната цена (минималниот концесискиот надоместок за првиот стопански период) остварен на електронската аукција за првиот стопански период.

(5) Министерството за земјоделство, шумарство и водостопанство воспоставува, управува и оперира со електронскиот систем за електронска аукција за давање на дивечот во ловиштето на користење по пат на концесија.“

Член 5


Во член 37, во ставот (4) по зборовите “најповолна понуда“ се додаваат зборовите“, а пред потпишување на договорот за концесија на дивечот“.
Во ставот (5), по зборовите “се доставува на“ се додава зборот “мислење до“. 
Член 6

Членот 38 се менува и гласи:
“(1) Ако на објавениот јавниот повик не се јави заинтересиран субјект или не се избере најповолен понудувач, Владата на Република Македонија привремено ќе го даде дивечот на одгледување и заштита на дотогашниот концесионер кој имал концесија на претходниот стопански период, и на кој му е истечен договорот за концесија, сé до давање на дивечот во ловиштата на користење по пат на концесија.

(2) Доколку дотогашниот концесионер кој имал концесија на претходниот стопански период, и на кој му е истечен договорот за концесија не се согласи да врши одгледување и заштита на дивечот во соодветното ловиште, дивечот ќе се даде на одгледување и заштита на јавното претпријатие за стопанисување со шумите во државна сопственост “Македонски шуми“ или на јавните установи од областа на заштитата на животната средина, сé до давање на дивечот во ловиштата на користење по пат на концесија.

(3) За спроведување на активности за одгледување и заштита на дивечот како и за начинот на обезбедување на средствата за вршење на дејноста, лицата од ставот (1) и (2) на овој член склучуваат договор со Владата на Република Македонија.“

Член 7

Членот 40 се менува и гласи:

“(1) За користење на дивечот во ловиштето концесионерот плаќа годишен надоместок, прилагодено со процентот на зголемување на почетната цена (минималниот концесискиот надоместок за првиот стопански период) остварен на електронската аукција.
(2) Годишниот надоместок, прилагодено со процентот на зголемување на почетната цена (минималниот концесискиот надоместок за првиот стопански период) остварен на електронската аукција се плаќа до 30 јуни за тековната година, на сметка на Буџетот на Република Македонија. 

 (3) Годишниот надоместок за користење на дивечот во ловиштето се утврдува во висина од 20% од вредноста на планираниот годишен застрел на дивечот согласно со посебната ловностопанска основа.

 (4) Министерот за земјоделство, шумарство и водостопанство ја утврдува вредноста на дивечот од ставот (3) на овој член по видови на дивеч, врз основа на просечната тежина и пазарната вредност од килограм месо. “

Член 8
Членот 58 се менува и гласи:

“(1) Ловечкиот испит од член 57 став (4) од овој закон се полага пред стручна комисија што ја формира министерот за земојделство, шумарство и водостопанство.

(2) Обврската за полагање на ловечки испит од ставот (1) на овој член не се однесува на лица со висока или средна стручна подготовка од шумарска струка со положен испит по предметот ловство/ловно стопанство и на докторите по ветеринарна медицина со положен испит по предметотловство/ловно стопанство.

(3) Испитот  се  полага  заради  проверка  на  потребното стручно знаење од областа на ловството.

(4) Право на полагање на ловечкиот испит имаат сите полнолетни граѓани на Република Македонија. 

Член 9

По членот 58 се додаваат  дваесет и три нови членови 58-а, 58-б, 58-в, 58-г, 58-д, 58-ѓ, 58-е, 58-ж, 58-з, 58-ѕ, 58-и, 58-ј, 58-к, 58-л, 58-љ, 58-м, 58-н, 58-њ, 58-о, 58-п, 58-р, 58-с и 58-т кои гласат:
“I. Начин на спроведување на испитот

Член 58-а
(1) Испитот се состои од два дела и тоа:

-  прв дел (теоретски дел), со кој се проверува теоретското знаење на кандидатите и 

- втор дел (практичен пример), со кој се проверува способноста од областа на ловството во практика. 

(2) Испитот од став (1) на овој член се полага писмено по електронски пат, со одговарање на определен број прашања во вид на решавање на електронски тест на компјутер. 

(3) Првиот дел од испитот ги опфаќа следните области: 

1) Закон за ловството;

2) Морфологија и биологија на дивеч;

3) Одгледување, заштита и користење на дивечот;

4) Уредување на ловишра;

5) Ловна кинологија;

6) Ловечко оружје, муниција и ловна балистика;

7) Ловење и користење на дивечот и неговите делови;

8) Ловечки трофеи;

9) Траги од дивеч;

10) Штети од дивеч и на дивеч;

11) Болести на дивечот и

12) Незгоди во лов и прва помош.

(4) Вториот дел на испитот се состои од:

-  практичен пример и 

- прашања кои треба кандидатот да ги одговори врз основа на анализата на практичниот пример.

Член 58-б
(1) Испитот се полага според програма во која се содржани градивото и прописите.

(2) Програмата за полагање на ловечкот испитот ја донесува министерот за земјоделство, шумарство и водостопанство.

Член 58-в
(1) Прашањата од првиот дел од испитот и прашањата и практичниот пример од вториот дел од испитот ги верификува Комисија составена од пет преставници од Министерство за земјоделство, шумарство и водостопанство.

(2) Комисијата од ставот (1) на овој член врши и ревизија и ажурирање на базите на прашања и базите на студии на случај најмалку еднаш годишно.

(3) При ревизијата Комисијата особено ги има во предвид промените на правните прописи на кои е засновано прашањето односно случајот, бројот на кандидати кои го одговорале, успешноста во одговарањето на истите како и други критериуми кои можат да влијаат на подобрувањето на квалитетот на ловечкиот испит.

(4) Врз основа на извршената ревизија и ажурирање на базите на прашања и базите на практичниот пример, Комисијата одлучува прашањата и практичниот пример да бидат изменети или целосно отстанети од ловечкиот испит.

(5) Членовите на Комисијата за верификација од ставовите (1) и (2) на овој член имаат право на паричен надомест што го определелува Министерот за земјоделство, шумарство и водостопанство.

(6) Износот на паричниот надомест од ставот (5) на овој член се определува врз основа на бројот на изготвени прашања и практичниот пример, како и сложеноста на материјата.

(7) Годишниот износ на паричниот надомест од ставот (5) не го надминува нивото на месечна бруто плата.

Член 58-г
Стручните и административните работи за потребите на спроведување на ловечкиот испит ги врши Министерството за земјоделство, шумарство и водостопанство, а испитот технички го спроведува правно лице регистрирано во Централниот регистар избрано од Министерот за земјоделство, шумарство и водостопанство.

Член 58-д
Испитот  се  полага  најмалку четири пати годишно, во периодот од 1-ви февруари до 30-ти септември.

Член 58-ѓ
Барањето за полагање на ловечкиот испит кандидатот го поднесува до Министерство за земјоделство, шумарство и водостопанство. 

Член 58-е
(1)  Министерот за земјоделство, шумарство и водостопанство или од него овластено лице, со решение утврдува дали кандидатот ги исполнува условите за полагање на ловечкиот испит. 

(2) Против решението со кое е одбиено барањето за полагање на испитот, може да се поведе управен спор пред надлежен суд во рок од 30 дена од приемот на решението. 

Член 58-ж
(1)  На кандидатот на кој му е одобрено барањето за полагање на ловечкиот испит, му се определува времето и местото за полагање на испитот, а кандидатот се известува најдоцна во рок од осум дена пред полагање на испитот. 

(2) На кандидатот мора да му се овозможи да започне да го полага ловечкиот испит во првата наредна сесија од денот на одобреното барање за полагање на испитот. 

Член 58-з
(1) Ловечкиот испит се полага во просторија за полагање на испит, посебно опремена за полагање на стручен испит со материјално-техничка и информатичка опрема, интернет врска и опрема за снимање на полагањето.

(2) Јавноста се информира за датумот и времето на полагањето на испитот најмалку три дена пред одржувањето на ловечкиот испит.

(3) Полагањето на испитот се снима и во живо се емитува на веб страницата на Министерството за земјоделство, шумарство и водостопанство, а ако поради технички причини снимањето се прекине, сминката од целиот испит се поставува на веб страницата на Министерството за земјоделство, шумарство и водостопанство.

(4) Критериумите во однос на просторните услови и материјално-техничката и информатичката опрема на просториите за полагање на правосуден испит ги пропишува Министерот за земјоделство, шумарство и водостопанство.

(5) Во просторијата за полагање на испитот, за време на полагање на испитот се присутни двајца претставници од Министерството за земјоделство, шумарство и водостопанство, еден претставник од Владата на Република Македонија на предлог на Канцеларијата на претседателот на Владата и еден претставник на Министерството за информатичко општество и администрација (информатичар).

(6) Глоба во износ од 4000 до 5000 евра во денарска противредност ќе се изрече на овластеното правно лице кое технички го спроведува испитот од членот 58-г од овој закон доколку не го снима, не го емитува во живо на веб страницата на Министерството за земјоделство, шумарство и водостопанствои доколку не ја постави снимката од целиот испит на веб страницата на Министерството за земјоделство, шумарство и водостопанство согласно ставот (3) од овој член. 

Член 58-ѕ
(1) Пред почетокот на полагањето на ловечкиот испит, претставникот од Министерството за земјоделство, шумарство и водостопанствого утврдува идентитетот на кандидатот со увид на лична карта.

(2) На кандидатот за време на полагањето на испитот не му се дозволува користење на закони, закони со коментар и објаснување, мобилен телефон, преносни компјутерски уреди и други технички и информатички средства, претходно подготвени предмети и слично.

(3) На кандидатот за време на полагањето на испитот не му се дозволува да контактира со други кандидати или лица освен со информатичарот од членот 58-з став (5) од овој закон, во случај доколку има технички проблем со компјутерот.

(4) Ако техничките проблеми со компјутерот бидат отстранети за пет минути испитот продолжува, а дококу не бидат отстранети во овој рок испитот само за тој кандидат се прекинува и ќе се одржи во рок од најмногу три дена од денот на прекинувањето на испитот. 

(5) Ако има проблеми со повеќе од пет комјутери и тие не бидат отстранети во рок од пет минути испитот се прекинува за сите кандидати што го полагаат испитот и ќе се одржи во рок од најмногу три дена од денот на прекинувањето на испитот.

(6) Доколку кандидатот при полагањето на првиот и вториот дел од испитот постапува спротивно од ставовите (2) и (3) на овој член, нема да му се дозволи натамошно полагање на испитот во таа испитна сесија. 

(7) Во случаите од ставот (6) на овој член, се смета дека кандидатот не го положил ловечкиот испит и истото се констатира во записникот за полагање на ловечки испит. 

(8) Овластените претставници од членот 58-з став (5), за време на полагањето на испитот не смеат да се задржуваат подолго од пет секунди во непосредна близина на кандидатот кој го полага испитот, освен во случај на отстранување на технички проблем кога не смеат да се задржат подолго од пет минути.

(9) Глоба во износ од 500 до 1000 евра во денарска противредност ќе се изрече на овластениот претставник од членот 58-з став (5) доколку постапи спротивно на ставот (9) од овој член.
(10) Глоба во износ од 4000 до 5000 евра во денарска противредност ќе се изрече на овластената институција која го спроведува испитот од членот 58-г од овој закон, доколку не го прекине испитот согласно ставовите (5) и (6) од овој член.
 Член 58-и
(1) Ако во текот на полагањето на испитот настанат оправдани причини поради кои кандидатот  не  може  да  го  продолжи  полагањето  на  испитот  (болест, породилно отсуство,  школување во странство и слично), ќе се прекине испитот за определено време, кое не може да биде подолго од шест месеци. 

(2) Решение за продолжување на испитот донесува Министерот за земјоделство, шумарство и водостопанство по молба на кандидатот. Молбата се поднесува во рок од осум дена од престанокот на причините за одлагање на испитот, но најдоцна во рок од шест месеци. 

(3) Ако кандидатот не поднесе молба за продолжување на испитот во рокот определен во ставот (2) на овој член ќе се смета дeка испитот не го положил. 

(4) Против решението на Министерот за земјоделство, шумарство и водостопанствоод ставот (2) на овој член кандидатот може да се поведе управен спор пред надлежниот суд во рок од 30 дена од денот на приемот на решението. 

(5) Во продолжувањето на испитот, кандидатот не го полага оној дел од испитот што претходно веќе го има полагано. 

II. Прв и втор дел од ловечкиот испит и електронски систем

Член 58-ј
(1) Ловечкиот испит започнува со полагање на првиот дел (теоретскиот дел), а потоа на вториот дел (практичен пример).

(2) Вториот дел се полага во рок од најмалку 15 дена по успешното полагање на првиот дел.

(3) Министерот за земјоделство, шумарство и водостопанство со Правилник го пропишува начинот на бодување на првиот и вториот дел од испитот.

Член 58-к
(1) Првиот дел од испитот се полага за секоја соодветна област и содржи најмалку 10 прашања со пет опции за заокружување од кој едната е точна, две се слични, едната е неточна во мал обем (на неа се губат мал број поени) и една е неточна во голем обем (на неа се губат поголем број поени).

(2) Доколку кандидатот не го положил првиот дел од испитот согласно став (1) на овој член, ќе се смета дeка испитот не го положил.
Член 58-л
(1) Вториот дел од испитот се состои од практичен пример.

(2) Прашањата кои се составен дел од практичниот пример се од областа на ловството и имаат десет можни опции на одговори од кои едната е точна, пет се слични и четири се различни.

(3) Доколку кандидатот не го положил вториот дел од испитот согласно став (2) на овој член, ќе се смета дeка испитот не го положил.
Член 58-љ
(1) Полагањето на првиот дел од ловечкиот испит се врши со одговарање на определен број прашања во вид на решавање на електронски тест на компјутер.
(2) Прашањата од тестот зависно од тежината, се вреднуваат со поени определени во тестот. 

(3) Полагањето на вториот дел од ловечкиот испит се врши со проучување на практичниот пример и одговарање на определен број прашања кои произлегуваат од практичниот пример, во вид на електронско софтверско решение (во натамошниот текст: електронски практичен пример).
(4) Прашањата од практичниот пример зависно од тежината, се вреднуваат со поени определени во практичниот пример. 

(5)Прашањата содржани во тестовите за полагање на првиот дел на ловечкиот испит и нивните одговори, како и практичниот пример и прашањата кои произлегуваат од практичниот пример и нивните одговори се чуваат во единствениот електронски систем за полагање на ловечки испит.

 (6) Електронскиот систем од став (5) на овој член содржи и јавно достапна база од најмалку 100 прашања од секоја област како и јавно достапна база од најмалку 100 практични примери за потребите на вториот дел од испитот.

(7) Во електронскиот систем е содржано и посочување на прописите и стручната литература во кои се содржани одговорите на прашањата од првиот дел од испитот и прописите за вториот дел од испитот.

(8) Бројот на прашања и практични примери во базите од став (6) на овој член се зголемува за 10 % годишно, почнувајќи од 2015 година.

(9) Резултатите од полагањето на првиот и вториот дел од испитот му се достапни на кандидатот на компјутерот на кој го полагал испитот, веднаш по неговото завршување.

Член 58-м
(1) На денот на полагањето на првиот, односно вториот дел од испитот, претставникот на Министерството за земјоделство, шумарство и водостопанствому дава на кандидатот пристапен код, односно лозинка со кој му се одобрува пристап во електронскиот систем од членот 58 љ од овој закон.

(2)По одобувањето на пристапот, кандидатот добива електронски тест за првиот дел од испитот, односно електронски практичен пример за вториот дел од испитот, компјутерски генерирани, чија содржина по случаен избор ја одредува софтверот на електронскиот систем од членот 58 љ став 5 од овој закон, од базите од членот 58 љ став 5 од овој закон.

(3) Првиот и вториот дел од испитот, содржат упатство за начинот на решавање на истиот, за кое претставникот на Министерството за земјоделство, шумарство и водостопанстводава појаснување, пред да започне полагањето на испитот.

(4) Електронскиот систем за полагање на испитот не може да дозволи постоење на идентична содржина на електронски тест за првиот дел од испитот, односно електронскипрактичен пример за вториот дел од испитот во една сесија за повеќе од еден кандидат.

Член 58-н
(1)Во случај на спреченост на спроведување на првиот или вториот дел од испитот, поради причини што доведуваат до техничка неможност на функционирање на електронскиот систем од членот 58 љ од овој закон, полагањето на испитот се прекинува.

(2) Доколку причините од ставот (1) на овој член се отстранат во рок од 60 минути од прекинувањето на испитот, истиот се продолжува веднаш по нивното отстранување.

(3) Доколку причините од ставот (1) на овој член не се отстранат во рокот од ставот (2) на овој член, испитот се презакажува за друг термин.

Член 58-њ
(1) Вкупното траење на времето определено за одговарање на прашањата од првиот дел од тестот за полагање на испитот изнесува 120 минути. 

(2) Се смета дека испитот го положил оној кандидат кој со точни одговори на прашањата од тестот постигнал најмалку 51% од вкупниот број предвидени позитивни поени. 

Член 58-о
(1) Вкупното траење на времето определено за одговарање на прашањата од секоја од практичниот пример од вториот дел изнесува 120 минути.

(2) Се смета дека испитот го положил оној кандидат кој со точни одговори на прашањата од практичен пример постигнал најмалку 51% од вкупниот број предвидени позитивни поени. 

III. Уверение, ревизија на спроведените испити и трошоци

Член 58-п
На кандидатите кои го положиле испитот им се издава уверение во рок од 15 дена од денот на завршување на испитот.

Формата и содржината на уверението од ставот (1) на овој член ја пропишува министерот за земјоделство, шумарство и водостопанство.

Член 58-р
На барање на кандидатот, Министерството за земјоделство, шумарство и водостопанствого информира за направените грешки во тестот за полагање на ловечкиот испит, со овозможување непосреден увид во тестот. 

Член 58-с
(1) Тестовите и практичните примери се користат и се даваат на кандидатот само за време на полагањето на ловечкиот испит. 

(2) Материјалите од одржаните испити, особено хартиените верзии од Тестовите и практичните примери за полагање на ловечкиот испит и специмените за проверка на точноста на одговорите на тестот и практичните примери, како и снимките од одржаните испити се чуваат во Министерството за земјоделство, шумарство и водостопанство.

(3) Министерот за земјоделство, шумарство и водостопанство формира Комисија за ревизија на одржаните испити, која во својата работа ги користи материјалите од став 2 на овој член и во која, покрај другите членови членуваат и претставник од Владата на Република Македонија и информатичар од Министерството за информатичко општество и администрација определен од Владата на Република Македонија.

(4) Комисијата од став (3) на овој член се состанува најмалку еднаш годишно и врши ревизија на начинот на спроведување на најмалку две сесии одржани во тековната година.

(5) Комисијата има право да изврши ревизија и на начинот на спроведување на испитите одржани во последните 5 години до денот на одржувањето на состанокот на комисијата, но не порано од денот на примена на овој закон.

(6) Доколку Комисијата утврди нерегуларности во спроведувањето на испитот од страна на поединци во смисла на член 58 ѕ став (5) на овој закон, предлага одземање на Уверението од член 58 п на овој закон.

(7) Министерот за земјоделство, шумарство и водостопанство донесува Решение за одземање на Уверението врз основа на предлогот на Комисијата во рок од 3 дена од приемот на предлогот.

(8) Против Решението од став (7) на овој член може да се поведе управен спор пред надлежен суд во рок од 30 дена од приемот на решението.

(9) Глоба во износ од 1000 до 1500 евра во денарска противредност ќе му се изрече на Министерот за земјоделство, шумарство и водостопанство ако не го донесе решението во рокот утврден во ставот (7) од овој член.

Член 58-т
(1) Трошоците за полагање на испитот ги сноси кандидатот.

(2) Висината на надоместокот од ставот (1) на овој член ја определува министерот за земјоделство, шумарство и водостопанство врз основа на реално направените трошоци за полагање  на  испитот,  неопходни  за  спроведување  на првиот и вториот дел на испитот, подготовката на базите на прашања, спроведувањето на електронскиот тест, изготвување на материјали и покани и изготвување на уверенија. 

(3) Трошоците за полагање на испитот се уплатуваат на сметката на сопствени приходи на Министерството за земјоделство, шумарство и водостопанство. 

(4) Ако трошоците не се уплатени на соодветна сметка на Министерството за земјоделство, шумарство и водостопанство, најдоцна 15 дена пред денот определен за почеток на испитната сесија, на кандидатот нема да му се дозволи  полагање на испитот. 

(5) Ако кандидатот во рок од една година од денот на уплатата на средствата не го полага испитот, уплатените средства се враќаат согласно со закон.

Преодни и завршни одредби

Член 10

Eлектронскиот систем за електронска аукција за давање на дивечот во ловиштето на користење по пат на концесија ќе се воспостави во рок од еден месец од денот на влегувањето во сила на овој закон.

Член 11
Подзаконските акти од член 9 од овој закон ќе се донесат најдоцна 6 месеци од денот на влегувањето во примената на овој закон.

Член 12
Овој закон влегува во сила осмиот ден од денот на објавувањето во “Службен весник на Република Македонија“ додека одредбите од член 8 и 9 од овој закон ќе започнат да се применуваат по 1 година од денот на неговото влегување во сила.

ОБРАЗЛОЖЕНИЕ
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ:

Со член 1, со кој се менува членот 34, се врши корекција на употребената терминологија во законот. 

Со член 2, со кој се менува став (1) од членот 36, се врсши корекција на употребената терминологија во законот, додека со став (2) се определува како/каде ќе се објави јавниот повик.
Со член 3, со кој се менува членот 36-а, потоа со член 4, со кој по членот 36-а се додаваат два нови членови 36-б и 36-в се уредува минималниот концесиски надоместок кој е основа за доставување на понуди по јавниот повик, постапката за евалуација на понудите од јавниот повик, начинот на спроведување на електронска аукција како завршна фаза пред доделување на дивечот во ловиштата на користење по пат на концесија, почетната цена и основа за наддавање во електронската аукција и што претставува електронската аукција, како и висината на минималниот чекор на зголемување на вредноста по ловиште, рок на спроведување на електронската аукција, кој ќе воспоставува, управува и оперира со електронскиот систем за електронска аукција за давање на дивечот во ловиштето на користење по пат на концесија.

Со член 5, со кој се дополнува член 37, ставот (4) се врши дообјаснување кога треба да се поднесат документите од страна на избраниот најповолен понудувач, т.е. истото треба да се стори пред потпишување на договорот за концесија на дивечот. Додека со дополнување на ставот (5), се доогјаснува дека договорот за концесија “се доставува на мислење“ до Државниот правобранител.

Со член 6, со кој се менува член 38, се доуредува начинот и постапката како ќе се постапува со дивечот во ловиштата по изминат концесиски договор, т.е. кој и како ќе се одгледува и заштитува дивечот во вакуум периодот додека истиот се додели на користење преку јавен повик.  
Со член 7, со кој се менува член 40, се дообјасува начинот на определување на годишниот надоместок за користење на дивечот во ловиштето, поради потребата да се определи првин минималниот концесискиот надоместок за првиот стопански период, која всушност ќе претсавува и почетна цена за објавување во јавниот повик. Потоа, поради спроведување на електронската аукција и јавното наддавање, потребно е да се уреди како ќе се плаќа новиот износ на годишниот надоместок, кој е прилагоден со процентот на зголемување на почетната цена (минималниот концесискиот надоместок за првиот стопански период) остварен на електронската аукција. Истиот износ мора се плаќа до 30 јуни за тековната година, на сметка на Буџетот на Република Македонија. 

Првичниот годишен надоместок (минималниот концесискиот надоместок за првиот стопански период) за користење на дивечот во ловиштето се утврдува во висина од 20% од вредноста на планираниот годишен застрел на дивечот и тоа во посебната ловностопанска основа. Министерот за земјоделство, шумарство и водостопанство ја утврдува (со подзаконски акт/одлука) вредноста на дивечот од овој став по видови на дивеч, врз основа на просечната тежина и пазарната вредност од килограм месо.
Со член 8 со кој се менува член 58, и со член 9 со кој по членот 58 се додаваат  дваесет и три нови членови се доуредува посташката за полагање на ловечки испит, по пример на слични испити од важечки закони во државата.


Со преодните и завршни одредби, се предвидува да електронскиот систем за електронска аукција за давање на дивечот во ловиштето на користење по пат на концесија се воспостави во рок од еден месец од денот на влегувањето во сила на овој закон.
Потоа подзаконските акти од член 9 од овој закон, а кои се однесуваат на спроведувањето на постапката за полагање на ловечки испит ќе се донесат најдоцна 6 месеци од денот на влегувањето во примената на овој закон.

Поради спроведување на сите потребни активности, и востаставување на новиот систем за полагање на ловечкиот испит, во членот 12 од овој закон се предвидува да одредбите од член 8 и 9 од овој закон ќе започнат да се применуваат по 1 година од денот на неговото влегување во сила. 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ:


Предлог-Законот за измената и дополнувањето на Законот за ловството има за цел да го доуреди начинот на доделување на концесија на дивечот во ловиштата во Република Македонија. Преку ова измена и дополнување ќе се овоможи воведување на електронска аукција како втора фаза на спроведување на јавен повик, а со тоа и позитивно јавно наддавање на минималниот утврден износ на концесискиот надоместок за користење на дивечот во соодветно ловиште. Со тоа, ќе се обезбедат дополнителни приходи за Буџетот на Република Македонија по основ надоместок за концесија на добро од општ интерес-дивечот. 

Дополнително, ова измена и дополнување предвидува и мала технички корекции, поради усогласување на терминологија употребена во овој закон т.е. во други членови од постоечкиот закон како и со терминологијата од Законот за концесии и јавно приватно партнерство.

Исто така, се предлагаат одредби кои ќе ја доуредат постапката за полагање на ловечки испит, со кој ќе се воведе нов начин на полагање, кој ќе претставува придобивка како за надлежниот орган кој ја спроведува постака, така и за заинтересираните граѓани кои треба да полагаат ловечки испит. Согласно член 57 од Законот за ловството (кој во моментот е во сила), дивеч може да се лови со претходна дозвола издадена од концесионерот на дивечот во ловиштето. Дозвола за ловење на дивеч може да се издаде на лице кое има положено ловечки испит.

Цениме дека предложеното решенија ќе биде применливо и одрживо во пракса.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА:

Со позитивното јавно наддавање на минималниот утврден износ на концесискиот надоместок за користење на дивечот во соодветно ловиште ќе се обезбедат дополнителни приходи за Буџетот на Република Македонија по основ надоместок за концесија на добро од општ интерес-дивечот. 

Од финансиски аспект, нема да се предизвикуваат дополнителни фискални импликации, додека спроведувањето нема да повлекува дополнителни материјални обврски за засегнатите субјекти. 

Напротив, Министерството за земјоделство, шумарство и водостопанство како предлагач на овој закон, воспоставува, управува и оперира со електронскиот систем за електронска аукција за давање на дивечот во ловиштето на користење по пат на концесија. За креирање на истиот ќе се користат ресурси и човечки ресурси од самото министерство, додека учесниците на електронската аукција нема да имаат дополнителни трошоци, туку само ќе треба да ги следата упатствата дадени преку јавниот повик и тендерската документација. 

Исто така, ќе се доуреди постапката за полагање на ловечки испит, со кој ќе се воведе нов начин на полагање, кој ќе претставува придобивка како за надлежниот орган кој ја спроведува постака, така и за заинтересираните граѓани кои треба да полагаат ловечки испит. За уредување на процесот за полагање на ловечкиот испит кој се опишува со ова одредба се користени искуства од други постоечки закони кои предвидуваат полагање испит од сличен карактер. 
ИЗВОД ОД ОДРЕДБИТЕ НА 

ЗАКОНОТ ЗА ЛОВСТВОТО ШТО СЕ ИЗМЕНУВААТ И ДОПОЛНУВААТ

ЗАКОН ЗА ЛОВСТВОТО

(Службен весник на Република Македонија“ 

бр.26/2009, 82/2009-исправка, 136/2011, 1/2012 и 69/2013)
(Консолидиран текст - работна верзија)

V. КОНЦЕСИЈА

Член 34

(1) Дивечот во ловиштата на користење со одобрение (концесија) го дава Владата на Република Македонија на домашно и странско правно лице кое ги исполнува условите предвидени со овој закон и Законот за концесии и јавно приватно партнерство.

(2) Странските правни лица од ставот (1) на овој член имаат право да учествуваат на јавен конкурс доколку имаат регистрирано подружница во Република Македонија, согласно со Законот за трговските друштва.

(3) Договорот за коцнесија на дивечот во ловиштето не може да се пренесува на друго правно лице.

(4) Дивечот во ловиштето се дава на концесија и тоа: ситниот дивеч за време од десет години, а крупниот дивеч за време од 20 години.

(5) Концесионерот на дивечот во ловиштето за кој добил концесија е должен дивечот да го одгледува и заштитува согласно со одредбите на овој закон.

(6) Концесионерите на дивечот во ловиштата можат да се здружуваат во ловечка федерација на Македонија и други форми на здружување согласно со закон. Ловечката федерација на Македонија е доброволна национална асоцијација на ловците во Република Македонија.

Член 35

(1) Концесионер на дивеч во ловиште може да биде правно лице регистрирано за вршење дејност ловство.

(2) Правното лице кое е избрано за најповолен понудувач е должно да обезбеди банкарски гаранции во висина и начин утврдени со Законот за концесии и јавно приватно партнерство.

Член 36

Давањето на дивечот во ловиштата со концесија се врши по пат на јавен повик, организиран и спроведен според условите од овој закон и Законот за концесии и јавно приватно партнерство.

Член 36-а

Постапката за давање на дивечот во ловиштата на концесија ја спроведува Комисија за спроведување на постапката формирана согласно Законот за концесии и јавно приватно партнерство. 

Член 37

(1) Како почеток на концесијата се смета денот утврден во Одлуката на Владата на Република Македонија за избор на најповолна понуда.

(2) Меѓусебните права и обврски Владата на Република Македонија и лицата од членот 34 став (1) на овој закон на кои дивечот во ловиштето им се даде на концесија, се уредуваат со договор за концесија, согласно овој закон и Законот за концесии и јавно приватно партнерство.

(3) Во договорот за концесија на дивечот во ловиштето се уредуваат правата, обврските и одговорностите на Владата на Република Македонија и концесионерите на дивечот во ловиштето.

(4) Правното лице кое е избрано за најповолен понудувач е должно во рок од 30 дена од денот на донесувањето на одлуката за избор на најповолна понуда до комисијата да достави:

- доказ за материјално-технички можности за вршење на дејноста ловство недвижен имот и движен имот (теренски возила, оружје за ловочуварска служба и средства за комуникација),

- програма за развојни можности на дивечот под заштита во ловиштето и 

- доказ дека правното лице има вработено најмалку едно стручно лице со завршено високо образование, односно доказ дека правното лице има вработено најмалку едно стручно лице со завршено средно образование од шумарска струка со положен испит по предметот ловство, односно зоологија и систематика на дивечот/ловно стопанство.

 (5) Пред потпишување на договорот за концесија на дивечот во ловиштата, истиот се доставува на Државниот правобранител на Република Македонија.

(6) Надзор над спроведувањето на договорот за концесија на дивечот во ловиштето врши Министерството за земјоделство, шумарство и водостопанство.

Член 38
(1) Ако на објавениот јавниот повик не се јави заинтересиран субјект, дивечот во ловиштето се дава на користење по пат на понуда.

(2) Ако користењето на дивечот во ловиштето не се договори ни по пат на понуда, Владата на Република Македонија привремено ќе го даде со присилна концесија на јавно претпријатие од областа на шумарството или од областа на заштитата на животната средина.

(3) Ако дивечот во ловиштето се даде на користење со присилна концесија, за начинот на обезбедување на средствата за вршење на дејноста ловство во ловиштето, лицата од ставот (2) на овој член склучуваат договор со Владата на Република Македонија.

Член 38-а


Договорот за концесија на дивечот во ловиштата може да се измени во случаевите предвидени со членот 41 од законот за концесии и јавно приватно партнерство.
Член 39

(1) Владата на Република Македонија може еднострано да го раскине договорот за концесија во случаите предвидени во член 44 од Законот за концесии и јавно приватно партнерство.

(2) Концесионерот на дивечот во ловиштата може еднострано да го раскине договорот за концесија во случаите предвидени во член 45 од Законот за концесии и јавно приватно партнерство.

(3) Доколку се раскине договорот за концесија, Владата на Република Македонија ќе одреди субјект на кој ќе го даде дивечот на присилна концесија, до моментот на давање на концесија на дивечот согласно со членот 38 од овој закон.

(4) Правата и обврските на Владата на Република Македонија и субјектот на кој дивечот ќе се даде на присилна концесија, до моментот на давање на користење на дивечот согласно со членот 38 од овој закон, ќе се утврдува со договор. 

Член 40

(1) За користење на дивечот во ловиштето концесионерот плаќа годишен надоместок.

(2) Надоместокот од ставот (1) на овој член се утврдува во висина од 20% од вредноста на планираниот годишен застрел на дивечот согласно со посебната ловностопанска основа, а се плаќа до 30 јуни за тековната година, на сметка на Буџетот на Република Македонија.

(3) Вредноста на дивечот од ставот (2) на овој член, по видови ја утврдува Владата на Република Македонија, по предлог на министерот за земјоделство, шумарство и водостопанство.
Член 58

(1) Ловечкиот испит од членот 57 став (4) на овој закон се полага пред стручна комисија што ја формира министерот за земјоделство, шумарство и водостопанство. Комисијата ја сочинуваат пет члена од кои еден член предлага Ловечката федерација на Македонија.

(2) Обврската за полагање на ловечкиот испит од ставот (1) на овој член не се однесува на лица со висока или средна стручна подготовка од шумарска струка со положен испит по предметот ловство/ловно стопанство и на докторите по ветеринарна медицина со положен испит по предметот ловство/ловно стопанство.

(3) Трошоците на стручната комисија од ставот (1) на овој член се на товар на кандидатот.

(4) Министерот за земјоделство, шумарство и водостопанство ја пропишува содржината на програмата за полагање на ловечкиот испит и висината на трошоците на стручната комисија за полагање на ловечкиот испит.


